
Үндэслэл
Насжилтын үйл явцын улмаас ахмад настны тоо хэмжээ дэлхий нийтээрээ хурдацтай өсч байгаа өнөө үед олон улс орнууд ахмад настай хүн амын нийгмийн хамгааллыг сайжруулах төрөл бүрийн арга хэмжээг авч байна. Монгол улсын засгийн газраас 2002 онд НҮБ-аас баталсан Насжилтын асуудлаарх Мадридийн үйл ажиллагааны хөтөлбөр зэрэг олон улсын тунхаглал, стратегийг хэрэгжүүлэх талаар анхаарч бодлого хөтөлбөртөө тусгасаар иржээ. Монголын ахмад настнуудад чиглэсэн бодлого хөтөлбөрүүдэд тухайлбал Мянганы хөгжлийн зорилтууд, Хүн амын талаар төрөөс баримтлах бодлого, Гэр бүлийн хөгжлийн талаар төрөөс баримтлах бодлого, Монгол улсын хүн амын насжилтын асуудлаарх үндэсний стратеги зэрэг бодлогын баримт бичгүүдэд ахмад настны хэрэгцээг хэрхэн хангаж, тэдний эрхийг хэрхэн баталгаажуулж, хөгжлийн бодлого хөтөлбөрт холбогдох бодлого, заалтуудыг тусгасан бэ гэдэгт дүн шинжилгээ хийх шаардлагатай байгаа юм. НҮБ-ын Ерөнхий нарийн бичгийн даргын 2011 оны илтгэлд ахмад настны эрхийн талаар олон улсын хэмжээнд анхаарах шаардлагатай 4 үндсэн асуудлуудыг хөндөж тавьсан. Эдгээр нь ялгаварлан гадуурхалт, ядуурал, хүчирхийлэл, дарамт, болон тусгай хэрэгцээт үйлчилгээний хомсдол гэсэн асуудлууд байна. Хүний эрхийн илтгэлд дурдсан дээрх асуудлуудыг шийдвэрлэх бодлого, эрх зүйн зохицуулалт ямар нөхцөлд байгааг тодорхойлох нь ахмад настны нийгмийн хамгааллын бодлогыг сайжруулах нэг үндэслэл болох билээ.       

Зорилго
Ахмад настны эрхийг нийгмийн хамгааллын бодлого хөтөлбөрүүдээр хэрхэн хангаж байгааг тодорхойлох зорилгоор хүний эрхийн үзэл баримтлалын үүднээс Монгол улсын засгийн газраас баталж хэрэгжүүлж буй бодлого, эрх зүйн баримт бичгүүдэд дүн шинжилгээ хийлээ. 

Үр дүн
Нийгмийн хамгаалал нь хөдөлмөр эрхлэлт, орлогын аюулгүй байдал, эрүүл мэндийн үйлчилгээний хүртээмж, нийгмийн халамж, дэмжлэг гэсэн өргөн хүрээг хамарч албан ба албан бус системүүдээр дамжин хэрэгждэг. 
Ахмад настанд чиглэсэн нийгмийн хамгааллын өнөөгийн бодлого хөтөлбөрүүд нь  
· настны хөдөлмөр эрхлэлтийг дэмжих 
· эрүүл мэндийн төрийн үйлчилгээг үнэ төлбөргүй, хөнгөлөлттэй үзүүлэх  
· ахмад настай хүмүүсийг боловсрол эзэмших, олон нийтийн газраар үйлчлүүлэх, байр сууц авах зэрэгт ялгаварлахгүй байх 
· тэтгэвэр, тэтгэмж зэрэг нийгмийн халамж даатгалын үйлчилгээ, хөнгөлөлт, туслалцаа үзүүлэх  
· настангуудад нийгмийн үйлчилгээ хүртээмжтэй байх 
· настны асруулан халамжлуулах нөхцөлийг бүрдүүлэх зэрэг асуудлуудыг хамарсан байна. 
Гэвч эдгээр бодлого хөтөлбөрүүд нь хүний эрхэд суурилсан хандлагад бүрэн нийцээгүй, хэрэгжилт нь хангалттай бус байна. Олон улсын илтгэлд тэмдэглэсэн ахмад настны эрхийн тулгамдсан асуудлууд болох ялгаварлан гадуурхалт, ядуурал, хүчирхийлэл, дарамт, болон урт хугацааны асрамж үйлчилгээ зэрэг тусгай хэрэгцээт үйлчилгээний хомсдол Монгол улсад оршсоор байгааг тоо баримт харуулж байна. 

Дүгнэлт 
Хүн амын дундаж наслалт байнга нэмэгдэж чанартай амьдрах асуудал чухлаар тавигдах боллоо. Чанартай амьдралыг цогцлуулах нэг арга зам бол хүний эрхийг хангах нөхцөл бүрдэх явдал билээ. Ахмад настанд чиглэсэн нийгмийн хамгааллын бодлого хөтөлбөрүүд нь хүний эрхийн хандлагад хэрхэн нийцэж настнуудад бүтээлч, аюулгүй амьдрах эрхээ эдлэх нөхцөлийг бүрдүүлж байна вэ?  
Өнөөгийн нийгэмд ахмад настнууд хөдөлмөр эрхлэх, нийтийн үйлчилгээ авах, эрүүл мэндийн үйлчилгээнд хамрагдах зэрэгт ялгаварлан гадуурхалт оршсоор байгаа нь хүний эрхийн зөрчил болж байна. Хоол тэжээлийн дутагдал, архаг хууч өвчнөө эмчлүүлэхгүй байх, эмнэлгийн эмчилгээний өртөг зардал өндөр байх, орон байрны нөхцөл муу байх зэрэг нь ядууралд өртсөн ахмад настнуудын тулгамдсан асуудал юм. Хэдийгээр гэмт хэрэг, гэр бүлийн хүчирхийллийн эсрэг хууль тогтоомж байгаа боловч ахмад настнууд ойр дотно байж асран халамжлуулах ёстой хүмүүсийн зүгээс хүчирхийлэл дарамтад илүүтэй өртөж байгаа баримт байна. Энэ мэт нийгмийн тулгамдсан асуудлууд нь ахмад настны эрхийн хамгаалалт, бодлого эрх зүйн зохицуулалт хангалттай бус, цаашид болоьсронгуй болох шаардлагатай байгааг харуулж байна.     

